
Dayton ne daje mogućnosti za
organizaciju referenduma
U svojstvu visokog predstavnika, Larry Butler se u današnjim
razgovorima dotakao i nedavnih izjava u vezi sa mogućnošću
organizovanja  referenduma  o  otcijepljenju  od  Bosne  i
Hercegovine.  

Nakon sastanka koji je imao sa ambasadorima Upravnog odbora
Vijeća za implementaciju mira, reagirajući u svojstvu visokog
predstavnika,  Larry  Butler  je  podsjetio  na  stav  koji  su
politički  direktori  zauzeli  23.  juna  ove  godine.  Naime,
politički  direktori  su  tada  naglasili  kako  međunarodna
zajednica  neće  tolerisati  bilo  kakve  pokušaje  podrivanja
Daytonskog mirovnog sporazuma kako prije, tako i poslije 30.
juna 2007. godine. Tom prilikom, politički direktori su ponovo
potvrdili da je Bosna i Hercegovina priznata i suverena država
čiji  je  teritorijalni  integritet  zagarantovan  Daytonskim
mirovnim sporazumom.

U svojstvu visokog predstavnika, ambasador Larry Butler je
naglasio kako u ovom kontekstu ne može biti nikakvog govora o
unilateralnom  organizovanju  referenduma  o  otcijepljenju  od
strane bilo koje  organizacione podjedinice u sastavu države
Bosne i Hercegovine te da su oba entiteta sastavni dijelovi
Bosne i Hercegovine i kao takvi definirani i u Ustavu. Nijedan
dio Mirovnog sporazuma se ne može promijeniti unilateralno.
Izmjene  i  dopune  Ustava  se  mogu  donijeti  samo  u  okviru
procedura predviđenih Ustavom.    

BiH mora nastaviti slijediti reformski put. U protivnom, BiH
će stagnirati i neće biti u mogućnosti da svojim građanima
ponudi  budućnost  koju  oni  zaslužuju.  Izjave  o  referendumu
skreću pažnju sa pravih izazova sa kojima se suočava BiH –
potrebe za provođenjem korjenitih i sektorskih reformi.  

